
	వ.	
అయ్యవసరంబున.

	తే.	
వానిఁ గలలోనఁ గానని వనజముఖియు

వాని మార్పును బేర్కోని మానవతియు

వానిఁ గా నాత్మ భావించి వరునిఁ గవయ

నప్పళింపనిసతియు లేదయ్యె నచట.

	చ.	
దరహసితావధీరితసుధాకరబింబము నేత్రనిర్జితాం

బురుహము నైనయానిషధభూవరునుల్లసితాననంబుతో

సరి మఱి యొండ్లు గల్గమికి సంశయ మేటికిఁ దద్ద్వయీవిజి

త్వరకమనీయవస్తురహితం బగునట్టిచరాచరంబునన్?

	క.	
తలవెండ్రుక లెగఁగట్టెడు

కొలఁదిన నానృపకుమారకుఁడు కడిమిమెయిన్

నలుదెసలకరులగండ

స్థలఫలకములన్ లిఖించె జయశాసనముల్.

	తే.	
తరుణపాథోరుహాధోవిధానములను

ధరణినాథకిరీటాగ్రధానములను

నూర్థ్వమయ్యెడు నిది యంచునొకొ విధాత

తత్పదం బూర్ధ్వరేఖాంకితంబు సేసె.

	తే.	
అప్పుడు లీలావినిర్జితానంగుఁడైన

యతనిఁ గనియును వినియుఁ జింతానురక్తి

స్వర్గమర్త్యపాతాళవిష్టపములందు

విబుధనరభోగికాంతలు వివశలైరి.



	 66





	ఉ.	
ఱెప్పలు వాల్ప కప్పుడమిఱేనిమనోహరమూర్తి నిచ్చలుం

దప్పక చూచి చూచి విబుధప్రమదల్ ప్రమదంబు లాత్మలం

